
Meeqqanut kinguaassiutitigut kanngutsaattuliortarneq ullumimut naleqqiullugu 

annertuumik appartinniarlugu pitsaaliuinerup paasiniaasarnerillu nukittorsar-nissaat 

pillugu apeqquteqaat allaavigalugu oqallinnissamik siunnersuut. 

(Inatsisartunut ilaasortaq Tillie Martinussen, Demokraatit) 

 

Akissuteqaat 

(Ilaqutariinnermut, Naligiissitaanermut Isumaginninnermullu Naalakkersuisoq) 

 

 

Naalakkersuisut sinnerlugit siunnersuuteqartumut qujassutigissavara oqallisigisassatut 

siunnersuut manna pillugu, qanoq iliorluta maannamiit qanoq sukumiinerutigisumik 

pinaveersaartitsillutalu pisimasut qulaajaaffigisarsinnaassanerivut, taamaasiornikkullu 

meeqqanik kinguaassiutitigut atornerluisarnerit malunnaatilimmik ikileriaateqarnissaat 

aqqutissiuussinnaassaneripput.  

 

Naalakkersuisut siunnersuuteqartoq isumaqatigivaat oqarmat nunatsinni annertuumik 

unammilligassaqartugut meeqqat inuusuttuaqqallu sumiginnarneqartarnerat, kinguaasiutitigut 

atornerlunneqartarnerat anniartinneqartarnerallu pillugit annikillisaaniarnitsinni.  

 

Naalakkersuisut ukiuni kingulliunerusuni suliniutit tamakkununnga sammisut sukumiisumik 

aallutarilersimavaat, iliuuseqaatillu aallartittarnerisigut qulakkeerniassallugu meeqqat 

inuusuttuaqqallu atugarissaarlutik inooqataasinnaalernissaasa aqqutissiuunniarneranni.  

Naalakkersuisut tamatumani qinersimavaat ajornartorsiutit iliuuseqaataasinnaasullu 

silinnerusumik isigalugit qanoq iliuuseqartarnissartik, taamaasiornikkullu meeqqat 

inuusuttuaqqallu atugarisaat pitsanngorsaaviginiaqataaffigissallugu.  Kommunini 

isumaginninnikkut siunnersortinik amigaateqarnerujussuup kingunerisaanik Naalakkersuisut 

pingaartissimavaat isiginiassallugu, ilumut sullissisuusut piginnaanngorsarneqarnissaminnut 

periarfissaqarnersut. Tamatumani ilinniartitsinerit arlallit aallartisarneqarsimapput, soorlu 

piffinni isumaginninnikkut siunnersortitut ilinniartitsinerit, siunnersuisunut ikiortissatut 

ilinniartitsinerit aammalu isumaginninnikkut siunnersortit ilinniartitseqqinnerisigut. 

Tamatuma saniatigut meeqqanut inuusuttuaqqanullu ulloq unnuarlu angerlarsimaffinni, 

isersimaartarfinni, angajoqqaarsiatut aammalu sullissisartutut allatut sulisuusut 

pikkorissarneqallattaalersimallutik. Aammattaaq 2016-mut Aningaasanut inatsimmi 

kommunit angingaasartuuteqarnerunissaannut sillimmatinut aningaasanik 

illuartitsisoqarnikuuvoq, inunnik isumaginninnermi suliassanut suliarinninnermi suliniutit 

nukittorsarniarlugit, inunnik isumaginninnermi sullissisut suliassaasa sulisullu 

suliarinninnermi suliniutit nukittorsarniarlugit, inunnik isumaginninnermi sullissisut 

suliassaasa sulisullu amerlassusaasa oqimaaqatigiinnerulernissaat siunertaralugu. Tamanna 

pillugu Naalakkeruisut kommunit oqaloqatigiumaarpaat, taassuma ataani 2016-ip 

ingerlanerani piaarnepaamik pisariaqartitsinerup annertussusaata paasiniarnissaa 

pingaarnerutillugu taannalu tunuliaqutaralugu tigussaasunik aaqqiissutissiortussaallutik. 

Tamatuma saniatigut nuna tamakkerlugu sullissiviup Saaffiup meeqqat inuusuttuaqqallu 

kinguaassiutitigut atornerlunneqarnerisa pinaveersaartinniarnerannut atatillugu 

ernumanaateqartumik inissisimasunik sullissisuusartut sullilluarnerunissaaat siunertaralugu 

pikkorissaasarluni. Tamatuma saniatigut meeqqat inuusuttuaqqallu kinguaasiutitigut 

atornerlunneqarsimasut katsorsarniarlugit Saaffik Periuusissatut iliuusissatullu 

pilersaarusiorput, tassani meeqqat inuusuttullu kinguaassiutitigut atornerlunneqarsimasut 

pillugit Angalaqatigiittartut katsorsaanermi suliniutaat ilanngutinneqarluni. 

 

Piginnaasanik ineriartortitsineq ilinniartitseqqinnerillu tamarmik siunertarivaat meeqqanik 

inuusuttuaqqanillu sullissisarnermi sakkussat pitsaanerulernissaat. Tamatuma saniatigut 

siunertarineqarluni sumiginnaasarnerit, anniartitsisarnerit kinguaasiutitigullu 

atornerluisarnerit pillugit suliniuteqarfigineqapallattarnissat siunertaralugu 

tappinnerulernissaq. 

 

Ukioq manna Naalakkersuisut Qitiusumik Siunnersuisarfimmik pilersitsineq tassuunalu nuna 

tamakkerlugu meeqqanut inuusuttuaqqanillu sullissisunik siunnersuisarnerup 

pitsaanerulersinneqarnera, aammalu Nuna Tamakkerlugu Qimarnuik Katsorsaaviutigisoq 

Illernit atoqqaartitsineqarpoq. Qimarnguinni neqeroorutit piorsaavigineqarnissaat 

siunertaralugu suliniut Kattunneq aamma ingerlanneqarpoq, tassani Naalakkersuisut Mary 

Fonden, Danner Krisecenter, Oak Foundation taavalu Nuummi Mælkebøtten suleqatigalugit – 

Nunatsinni qimarnguiit sulisuisa ukiut pingasut ingerlaneranni 

piginnaanngorsarfigisinnaasaat, taamaasiornikkullu aqqutissiuunneqarluni meeqqat 

inuusuttuaqqallu qimarnguinneeqataasut pitsaanerusumik ikiorserneqartarsinnaanissaat 

sulissutigineqarluarnerusinnaasassalluni.  

 

Iliuuseqaatit allat taaneqarsinnaasut ilagivaat inersimasut meeraanerminniilli kinguaasiutitigut 

atornerlunneqarsimanertik pissutigalugu kingunerlutitsisut katsorsarneqartarnissaat - 

tamatumani Angalaqatigiittartunit ingerlanneqartarpoq, taamaasillugulu inersimasut 

kingunerlutitsisut katsorsarneqartarlutik, aammalu taamaasiornikkut 

aqqutissiuunniarneqartarluni kinguaarisat meeraanerminni inuusuttuunerminnilu 

kinguaasiutitigut atornerlunneqarsinnaanerinut ingalassimatinniarneqarnissaat. Tamatuma 

saniatigut Angalaqatigiittartut kinguaassiutitigut atornerluisarnerit kingunerisinnaasai pillugit 

pikkorissaasarput, tamatumani piffinni sullissisisartut sullissinissamut 

piginnaanngorsarneqarnissaat siunertarineqartarluni.  

 

Ineriartornerup nassatarisaanik sakkussat nutaat atugarilerniarnerini assersuutitut 

taaneqarsinnaapput angajoqqaajusunik suleqateqarneq angerlarsimaffinnilu katsorsaasarnerit. 

Tamakku ilaqutariinnut sullissiviit aqqutigalugit ingerlanneqartarput. Tamatuma saniatigut 

ilaqutariit iluanni ajornartorsiuteqartoqartillugu isumasioqatigiisitsisarneq nuna tamakkerlugu 

ineriartortitsiffigineqaleruttorput, ilaatigullu pikkorissaanerit ingerlanneqarlutik. 

 

Iliuuseqaatigilersaakkat ilagivaat timikkut annersaasartut katsorsarneqartalernissaat, 

psykoterapeutinngorniarluni ilinniarneq, ulloq unnuarlu angerlarsimaffinni perorsaasutut 

atorfillit diplomeqalernissaat siunertaralugu ilinniartitseqqiisarnerit aammalu suliamik 

ilinniarsimasunik ingerlatsinermut tunngatillugu ilinniarteqqinneqarnerat. Tamatuma 

saniatigut Nakuusamit suliniutigineqarpoq, nunatsinni meerartatta piginnaasatik pillugit 

paasisimasaqarnerulernissaat. Tamakku tamarmik siunissaq isigalugu kinguaariit 

ernumanaateqannginnerusumik inuusaaseqarnerulernissaanut upalungaarsarnerupput. 

 

Naalakkersuisut isumaqarput iliuuseqaatit taakkartorneqartut kisimik aqqutaassanngitsut 

sumiginnaasarnerit assigisaasalu akiorniarneqarnerini. Iliuuseqaatit tamarmik 

eqqarsartaatsitsinnut pulatinniarneqartussaammata suut tamaasa nalilersorluarlugit 

isiginneriaaseqarnissaq pinngitsoorneqarsinnaanngilaq. Sumiginnaasarsimaneq, 

kinguaasiutitigut atornerluisarsimanerit annersaasarnerillu akiorniarnerini suut tamaasa 

isiginiarneqartariaqarput. Tamatumani pinngitsoorneqarsinnaanngilaq inuaqatigiit iluanni 

inuusaaserineqartup allatut isiginnittariaaseqarluni ineriartortinniarneqarnissaa. 

 

Taamaattumik Naalakkersuisuniit iliuuserineqartut tamakkiisumik isigalugit suliniutit 

ingerlanniarpagut. Meeqqanik inuusuttuaqqanillu sullissisartut ilisimasallillu allat soorlu 

pineqartut sumiginnarneqarsimatillugit, anniartitsisoqarsimatillugu kinguaassiutitigulluunniit 

atornerluisoqarsimatillugu tappinnerulertariaqarput, tamatumanilu iliuuseqaatissatik 

pisussaaffigisatillu ilisimaarilluartariaqarlugit. Taamaattumik tamakku sakkussaanik 

tuniorartariaqarpavut aammalu assersuutigalugu sumiginnaasoqarsimatillugu, 

annersaasoqarsimatillugu kinguaasiutitigullu atornerluisoqarsimatillugu naapertuuttumik 

sullissisisinnaasariaqarluta. 

 

Tamatumani Naalakkersuisut isumaqarput unammilligassavut piareersimaffigiartorivut. 

Meeqqanik inuusuttuaqqanillu sumiginnaasarnerit, annersaasarnerit kinguaasiutitigullu 

atornerluisarnerit eqqarsaatigalugit nipangiussiinnartarnerit qaangeriartuaarpavut. 

Iliuuseqaatit aallartisarsimavavut. Arlaatigummi sumiginnaasoqarsimappat, 

annersaasoqarsimappat kinguaassiutitigullu atornerluisoqarsimappat pikkoriffiginerulerpavut 

iliuuseqaateqarfiginissaat. Kisitsisitigut paasissutissanik katersisalersimavugut, periarfissat 

annertusarsimavavut, taamaasiornikkullu iliuuseqaatissavut ersarinnerulersissimallutigit. 

Nunarput tamakkunuunatigut siuariartorfiuvoq, siornatigut nipangiutiinnarneqartarsimasut 

oqallisigisalerpavut. Innuttaasut politikerillu akornanni isiginnittariaaseqarneq 

iliuuseqaateqartarnerillu nalinginnaasunngorsimapput, taamaattumillu meeqqanik 

inuusuttuaqqanillu sumiginnaasarnerit, kinguaassiutitigut atornerluisarnerit annersaasarnerillu 

akiorniarnerini ikioqatigiinnerulluta suleqatigiittalersimanerput suli 

ineriartortitsiffigissavarput. 

 

Siunnersuummi siunertarineqartut Naalakkersuisut ilalerpaat. 

 


